SKELVEIÐAR Í BREIÐAFIRÐI, AFLAHEIMILDIR OG SKELBÆTUR.
Umsögn um skýrslu starfshóps sjávarútvegs-og landbúnaðarráðherra um atvinnu-og byggðakvóta.

Minnisblað vegna skelveiða, aflaheimilda og skelbóta.
Vísað er til fundar með sjávarútvegs og landbúnaðarráðherra 28. ágúst 2019 þar sem undirritaður fór yfir stöðu mála hvað varðar skelveiðar í Breiðafirði, skelbætur og skerðingu aflaheimilda þeirra báta sem stunduðu skelveiðar þegar aflamarkskerfið var tekið upp á sínum tíma.

Samkvæmt tilkynningu atvinnuvega og nýsköpunarráðuneytisins 3. maí 2019 hefur sjávarútvegs og landbúnaðarráðherra „skipað starfshóp um aflaheimildir sem ríkið fer með forræði yfir“ svo sem segir í tilkynningunni. Formaður starfshópsins er Þóroddur Bjarnason, prófessor við Háskólann á Akureyri. 
Meðal þess sem starfshópnum er ætlað að skoða eru svokallaðar skelbætur sem ríkið hefur úthlutað til útgerða sem höfðu heimild til hörpudiskveiða í Breiðafirði en þær veiðar voru stöðvaðar ári 2003 vegna sýkingar í stofninum svo sem þekkt er. Það mun vera mat Hafrannsóknarstofnunar að skelveiðar verði ekki leyfðar að nýju að nokkru marki á næstu árum. Kom þetta álit mjög skýrt fram hjá Jónasi P Jónassyni sérfræðingi hjá HAFRÓ á fundi um atvinnumál sem efnt var til í Stykkishólmi.  
Með þessari greinargerð er leitast við að draga upp sem skýrasta mynd af því mikilvæga verkefni sem er að tryggja hagsmuni þeirra útgerða og skelvinnslunnar sem tapaði veiðiheimildum í skel en einnig veiðiheimildum í bolfiski vegna þeirrar skerðingar sem beitt var þegar kvótanum í hörpudiskveiðum var úthlutað og aflamarkskerfið var lögfest árið 1984. Atvinnulífið í Stykkishólmi og í Grundarfirði og þar með samfélagið á svæðinu í heild sinni hefur orðið fyrir miklu tjóni sem hefur þó að nokkru verið bætt með þeim mikilvægu skelbótum sem teknar voru upp og eru viðurkenning á sérstöðu skelveiðanna. Því miður hafa skelbætur verið að dragast saman frá því sem var í upphafi.

Hörpudiskveiðar hófust fyrir tæpum 49 árum.

 Hörpudiskveiðar hófust í Breiðafirði árið 1970 en það ár veiddust 2.216 tonn af hörpudiski. Árið eftir voru veidd rúmlega 2.500 tonn, síðan jókst veiðin mjög mikið og 1972 veiddust 4.500 tonn. Nokkuð dró úr veiðum árin 1973, 1974 og 1975. En árið 1976 jókst veiðin aftur og þá var markaðurinn hagstæðari auk þess sem þá hafði farið fram mikil fjárfesting í þróun bæði í veiðum og vinnslu og verð á mörkuðum hækkaði. En verð á  hörpudiskinum hefur sveiflast mjög mikið í gegnum tíðina. Árið 1978 voru veiðarnar komnar upp í 7.500 tonn og var þá þegar orðinn mjög stór þáttur í atvinnulífinu í Stykkishólmi. Árið 1982 voru veidd  10.034 tonn og árið 1984 þegar kvótakerfið var lögfest voru veidd 11.880 tonn. Mest var veitt árið 1986 eða 12.708 tonn. Aflaheimildirnar voru minnkaðar og voru  8.589 tonn árið 2000. Uppúr aldamótunum 2000 greindist sýking í hörpudiskstofninum sem leiddi til þess að veiðar voru stöðvaðar en árið 2003 voru veidd 789 tonn. Frá árinu 2012 hefur einungis verið leyft að veiða nokkur hundruð tonn á ári sem tilraunaveiðar undir stjórn og ströngu eftirliti fiskifræðinga hjá Hafrannsóknarstofnun. Um tíma voru veidd 900 tonn á ári en á yfirstandandi ári verða væntanlega veidd 500 tonn. Hafa útgerðir og vinnslustöðvar kostað verulegu til þeirra veiða í samstarfi við Hafrannsóknarstofnun. 

Segja má að skelveiðarnar hafi verið forsendan fyrir uppbyggingu og verulegri íbúafjölgun í Stykkishólmi á áttunda og níunda áratug síðustu aldar. Á þeim tíma var mikil fjárfesting á vegum bæjarins í innviðum svo sem vatnsveitu, gatna og lagnakerfis í bænum, bygginga vegna öldrunar og heilbrigðisþjónustu, skóla og íþróttamannvirkja og síðast en ekki síst uppbygging hafnarmannvirkja í þágu útgerðar, skipasmíðarstöðvar og ferjusiglinga sem allt studdi beint og óbeint við veiðar og vinnslu þegar skelveiðarnar stóðu sem hæst. 

Vegna veiða, vinnslu og markaðssetningar var miklu til kostað fyrstu áratugina á meðan veiðar voru að þróast og vinnslan að byggjast upp með viðeigandi tækni og vélvæðingu. Hrun skelveiða var því mikið áfall fyrir byggðina svo mjög sem fjárfest hafði verið í greininni. Það var því góð og jákvæð ráðstöfun á sínum tíma að koma til móts við fyrirtækin og samfélagið allt með því að veita svokallaðar skelbætur í formi aflaheimilda í bolfiski. Það var enn mikilvægara fyrir þær sakir að þær útgerðir sem höfðu gert út á skelveiðar höfðu dregið úr sókninni í bolfiskveiðar í aðdraganda þess að kvótakerfið var sett á. Þau útgerðarfyrirtæki höfðu því minni veiðireynslu til þess að byggja á þegar kvótakerfið var sett á og aflaheimildum úthlutað varanlega. 
Þegar skelbóta kerfið var sett á var litið svo á að um væri að ræða tímabundna aðgerð og skelveiðar mundu hefjast fljótlega aftur. Sú hefur ekki orðið raunin með alvarlegum afleiðingum fyrir sjómenn, landverkafólk,  útgerðir og vinnslustöðvar og raunar samfélagið í heild sinni og þá sérstaklega í Stykkishólmi þar sem skelveiðarnar og vinnsla voru afgerandi þáttur í atvinnulífinu. En hrunið í skelinni hafði vissulega einnig áhrif í Grundarfirði þar sem skel var unnin bæði hjá fiskvinnslu Soffaníasar Cecilssonar hf. og Hraðfrystihúsi Grundarfjarðar. Á fundi sem haldinn var í Stykkishólmi í október árið 2017 kynnti Jónas P Jónasson sérfræðingur hjá HAFRÓ rannsóknir á hörpudiski. Niðurstaða hans var að ekki væri forsvaranlegt að hefja veiðar næsta áratuginn.
Veiðireynslan og kvótakerfið.
Árið 1984 voru sett lög um stjórn fiskveiða og voru aflaheimildir vegna hörpudiskveiða  festar á hvert skip á grundvelli veiðireynslu en jafnframt var þorskaflamark viðkomandi skipa skert. Um var að ræða umdeilda og mjög alvarlega aðgerð gagnvart þeim útgerðum sem stunduðu hörpudiskveiðar og höfðu lagt í mikinn kostað við þróun þeirra veiða á árunum 1970 til 1984 en höfðu jafnframt stundað botnfiskveiðar. Skerðingin sem náði til fleiri tegunda var reiknuð sem verðmæti botnfiskafla og var skerðingin skilgreind í reglugerð númer 44/1984. Skerðingin var umtalsvert inngrip í forsendur útgerða og mun meiri skerðing vegna skelveiða en var látin gilda um aðrar tegundir svo sem rækju og uppsjávarfisk. Einnig má benda á það að skipin sem stunduðu hörpudiskveiðar höfðu ekki tök á því að afla sér aukinnar veiðireynslu þann tíma sem hörpudiskveiðar voru stundaðar. Skerðingin var því í raun og veru meiri þegar á heildina er litið.
Skelbætur voru mikilvæg viðurkenning á rétti útgerða.

Ákvörðun um svokallaðar skelbætur, sem áttu að koma til móts við skerðinguna í þorskaflaheimildum vegna hörpudiskveiðanna, var mikilvæg viðurkenning á rétti útgerðanna til þeirra aflaheimilda sem voru teknar á móti skelveiðinni. En skelbætur hafa verið skertar og hefur það komið mjög illa niður á útgerð og vinnslu. 
Þótt skelbæturnar nái einungis að bæta lítinn hluta þessa tjóns eru þær atvinnulífinu í Stykkishólmi mikilvægar. Handhafar skelkvótans í Stykkishólmi eru þeir sömu nú og voru við hrun veiðanna árið 2003.

Skelkvóti hefur aldrei verið seldur né leigður frá Stykkishólmi og bætur í bolfiski til Stykkishólms vegna skelveiðibannsins aldrei verið leigðar og ávallt veiddar af heimabátum.

Þeir aðilar í Stykkishólmi sem bæturnar fá reka hér sitt hvora saltfiskverkunina ásamt útgerð. Hér er um að ræða einu bolfiskvinnslurnar í Stykkishólmi og starfsemi þeirra skiptir miklu fyrir samfélagið. Skerðing bótanna  hefur sett mark sitt á reksturinn og hefur útreikningsaðferðum þeirra ávallt verið  mótmælt af hagsmunaaðilum og bæjaryfirvöldum í Stykkishólmi.
Það blasir við að skerðing á bolfiskkvóta á móti skelkvóta hefur valdið útgerðunum miklu tjóni. Í ljósi aðstæðna hefur verið leitast við að finna leið til þess að koma til móts við útgerð skelbátanna og skelvinnslunnar. Með þessari greinargerð er komið á framfæri sjónarmiðum heimamanna sem eiga svo mikla hagsmuni af því að réttlætis verði gætt og skerðing aflaheimilda vegna skelveiða látin ganga til baka.
Frá því að kvótakerfið var sett árið 1984 og 35% skerðingin tók gildi höfðu verið veidd 9.336 tonn af hörpudiski að meðaltali á ári úr Breiðafirði tímabilið 1984 til 2002. 
Í ljósi þess að engin vissa er um hvenær skelveiðar geta hafist á ný er hér lagt til að tilraunaveiðum verði haldið áfram en skelbótakerfið verði lagt af. Skerðingin á aflaheimildum skelbáta gangi til baka og ígildi skerðingarinnar bætist við þorskveiðiheimildir þeirra báta sem hafa skelkvóta í dag. Komi til þess að skelveiðar hefjist að nýju í þeim mæli sem áður var þá verði skelkvótanum úthlutað aftur eftir þeim reglum sem fest verði í lög í millitíðinni og án þess að núverandi leyfishöfum verði veittur sérstakur forgangur. 
35% skerðingu aflaheimilda verði endurúthlutað til báta með skelveiðileyfi.

Þegar aflaheimildum var úthlutað árið 1984 voru aflaheimildir skelbáta skertar svo sem að framan er getið. Skelbæturnar sem veittar voru í upphafi voru 2190 tonn og hefur væntanlega að  einhverju marki verið miðað við þá skerðingu sem í gildi var. Því aflamarki ætti því að skipta upp á milli þeirra útgerða sem í dag eiga veiðileyfin í skelinni og stunda bolfiskveiðar á bátum frá Stykkishólmi og Grundarfirði. Þá er vert að skoða  þá kröfu að veitt verði sérstakt álag vegna þess að bátarnir sem stunduðu skelveiðar misstu af aflareynslu þann tíma sem skelveiðar stóðu í aðdraganda þess að kvótinn var settur á árið 1984. Á það sjónarmið þarf ráðuneytið að leggja mat.
Telja verður eðlilegt að aflaheimildum vegna skelbóta verði skipt í samræmi við aflaheimildir vegna hörpudiskveiða sem liggja fyrir hjá viðkomandi bátum. Í dag er skiptingin á milli fyrirtækja svo sem hér segir: 

Agustson ehf. Stykkishólmi  




45.02%
Þórsnes ehf.    Stykkishólmi  




37.83%

Soffanias Cecilson ehf. Grundarfirði 


17.15%
Minnisblað þetta er unnið eftir beiðni og í samráði við  forsvarsmenn sjávarútvegsfyrirtækjanna AGUSTSON ehf.- Stykkishólmi,   Soffanias Cecilsson ehf. Grundarfirði og ÞÓRSNES ehf. Stykkishólmi
Minnisblaðið verður sent sjávarútvegs og landbúnaðarráðherra og til Þórodds Bjarnasonar formanns „starfshóps um aflaheimildir sem ríkið fer með forræði yfir“. 
Stykkishólmi, 17. september 2019

